
కాశీమజిలీకథలు - రెండవభాగము









    అతిశయసత్ప్రభావాఢ్యులై మించు ది

              క్పతుల సాన్నిధ్యంబు బడయగంటి

    బహుజన్మకృతపుణ్యపరిపాకమునగాని

              గనలేని స్వర్గంబు గాంచగంటి



గీ. అందమున కెన్నగా బరమావధియన

    బరగు నచ్చరజాతి వైభవమునెల్ల

    జూచి యానందమును గంటి జోద్యముగను

    శ్రీజగన్నాథుసత్కృపాదృష్టివలన.





త్రిలోకాధినాథులైన మీ దర్శనము దొరికినది. ఇంతకన్న నాకు మించిన యభీష్టమేమి కలదు. అయినను గోరికొనియెదను. మీ లోకములో నేను జూచిన వస్తువులలోనెల్ల సంగీతవృక్షము మనోహరముగా గనంబడినది. దాని భూలోకములో వ్యాపకము చేయవలయునని యుత్సాహముగా నున్నది. ఇదియే నా కోరిక. మరియు నా భార్య తిలోత్తమవలె నుండెనని స్వామి యానతిచ్చెను గదా ? ఆ నిదర్శనము చూచుటకై తిలోత్తమ నొకసారి యిచ్చటికి రప్పింపుడు. చూచి సంతసించెదను. ఇంతకన్న నాకేమియు నక్కరలేదు. మీదయయుండినం జాలునని పలుకగా దేవేంద్రుడు మరల నా కిట్లనియె.

రుచికా! నీవు కోరినది యసాధ్యమైనదియే యైనను నీకిచ్చెదనని పలికితిని కావున మరియొకలాగున జేయుట తగదు. నీ వా విత్తనమును భూలోకములో నీకిష్టమైనచోట నాటుము. అది వృక్షముగా బెరిగి మనోహరముగా బాడుచుండును. పుణ్యాత్ములు కానివారికి దాని గానమేమియు వినంబడదు. వారి కది కంటకతరువులాగున దోచుచుండును. పెద్దకాలము పుడమిలో నీ పేరున నొప్పుచుండును. పుడమిలో బుణ్యపాపవిచక్షణ దాని మూలమున దెలియబడునని పలుకుచు నప్పుడే యా విత్తనము
తెప్పించి నా చేతికిచ్చి దోహద ప్రకారమంతయుం జెప్పెను.

మరియు దిలోత్తమ మాట జ్ఞాపకము జేయగా నచ్చటికి రప్పించి తిలోత్తమా! నిన్ను నిష్కారణము దూరితిని. నీ మాటలలో నసత్యమింతయును లేదు. నందుడు చెప్పినది సైతమును సత్యమైనదే! ఈ రుచికుడు మనము లేనప్పుడు భార్యతో గూడ నీ లోకమునకు వచ్చి క్రీడించెనట. వీని భార్య పేరు తిలోత్తమయట. రూపమున నీకును దానికి నించుకయు భేదము లేదట. దానిని జూచి యిచ్చటివారలు నీవేయని భ్రమసిరి. ఈ రహస్యమంతయు నీ రుచికునివలన దెలిసినది. నీవు చింతింపకుము. నిన్ను జూడవలయునని యీతడు కోరిన రప్పించితినని పలుకుచు నింద్రు డిదియే యిచ్చటి తిలోత్తమ యని నాకు జూపెను.

		 ఈ పేజీలో చివరి మార్పు 8 అక్టోబరు 2021న 14:15కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

